Texto do folleto sobre Lorenzo Soler publicado polo CGAI no 1994
Quince anos de Lorenzo Soler
                     Corría o incerto ano  de 1976.  Tra-la morte de Franco, iniciábase a transición democrática e ninguén podía prever o futuro inmediato.  Galicia iniciaba a súa andaina ilusionada cara a súa normalización lingüística e cultural.

                    Un movemento amplo protagonizado especialmente por xente nova, abriu o proceso de reafirmación nacionalista. Por aqueles días falábase da música galega,  teatro galego, a arte galega ..... As reivindicacións culturais mesturábanse decote coas reclamacións políticas e todos apostaban por novos tempos de cambio, nos que calesquera  ideas e tendencias poderían converterse en realidade. O final do túnel do franquismo dera paso a unha luz cegadora e innumerábeis corredoiras abertas  polas que encetar camiños posibles da recen estreada  liberdade.
Daquela, un fato de mozos estaban empeñados en poñer en marcha unha ilusión chamada "cine galego". Tra-lo impulso acadado polas Xornadas de  cine en Ourense, nacidas en 1973, diversos equipos e grupos de traballo  tentaban facer cine dende Galicia en galego . Practicamente todos eran autodidactas, pero suplían a súa falta de oficio con entusiasmo e paixón, non dispuñan de medios, pro si abondosa vontade e sobre todo, amor polo cine.

Naquel ano de 1976 , de  ilusión e incerteza compartidas,  adiviñábanse dúas tendencias claramente diferenciadas nun confuso debate, por outra banda ronsel do existente no resto do estado, (Cine das nacionalidades e rexións do estado español"), no que se mesturaban prantexamentos políticos, con cuestións persoais e profesionais.
        Por unha banda algúns (equipo Imaxe, Miguel Castelo, M. Gato, Antonio Simón entre outros) e gracias a achega económica de Víctor Rupen, defendían a posibilidade dun cine en formatos profesionais en 16 mm ou 35mm, que se proxectase en circuítos de exhibición normalizados. En realidade, estaban avogando pola posibilidade da profesionalización. Querían un cine galego, basicamente de ficción, que levara ás pantallas dos cines comerciais  argumentos orixinais ou historias da literatura galega. O sono daqueles mozos era o erguemento dunha industria cinematográfica en Galicia que permitira a paulatina aparición dun tecido de técnicos, directores e actores, que fixera posible a producciòn/realizaciòn de películas dende Galicia, válidas incluso para o mercado  internacional.,

       Pola contra,  a outra liña de intervención defendida basicamente por Carlos Varela Veiga, apostaba por un cine en pequenos formatos en 8mm e 16mm, sobre todo documental , que devolvera o protagonismo ao pobo na defensa dos seus intereses concretos ante os conflictos sociais. O circuíto de distribuciòn-exhibiciòn serían as propias entidades de base e asociacións non comerciais. Era un prantexamento de cine militante ao servicio das causas populares que non cría na profesionalización dos seus autores senón que apostaba por unha participación nos conflictos da realidade social galega a traveso do cine .

Ambas concepcións acabarían enfrontándose duramente nas Xornadas de Ourense en 1977.

         Neste contexto, chega a Galicia, Lorenzo Soler no verán de 1976,  da man do arquitecto Cesar Portela. Coa súa cámara de 16 mm e con experiencia en múltiples películas de cine alternativo en Cataluña,  Lorenzo Soler abordará  determinados aspectos da  realidade galega, cun punto de vista absolutamente persoal, con técnicas de cine directo,  e seguindo as tendencias do documentalismo contemporáneo. Algún dos seus filmes serán sufragados polas propias coordinadoras de afectados, singular e irrepetible sistema de financiamento. O seu traballo desenrolarase por libre, sen conexión cos técnicos/realizadores que defendían daquela a existencia do cine galego. Tampouco as súas películas terán difusión polos circuítos tradicionais do denominado cine galego.
           Paradoxalmente, a pesares dos seu pouco contacto  cos "autores" galegos, o cámara valenciano/catalán  foi o autor mais prolífico daqueles anos:  Realizou  6 curtametraxes en 16 milímetros ao longo de tres anos:  En 1976  "retratou" a vida dunha comunidade de xitanos en "Gitanos sin romancero", a arquitectura compostelán en "Seminario de Arquitectura  en Compostela";  ao ano seguinte, enxergouse no conflicto da construcción da Autopista do Atlántico en "Autopista unha navallada a nosa terra" e tivo ademais tempo para unha curtametraxe experimental , "Antisalmo". No ano  1978  afrontou o problema do alcoholismo en Galicia en "Condenados a beber" e a loita pola recuperación dos montes comunais en "O monte e noso". 
            As películas de Lorenzo Soler, como os grandes documentais, beben directamente no conflicto, pro non son panfletos de propaganda. Son traballos con mirada propia, feitos dende o corazón para a cabeza;  é un cine comprometido coas causas que aborda,  pero que respecta   profundamente aos seus protagonistas. Non están producidas dentro do sistema, nin responden aos modelos convencionais de produción. Son películas "alternativas" que xogan ao favor do compromiso coas clases populares e os seus conflictos
            Namentres a meirande parte dos cineastas galegos se empeñaba na ficción, Lorenzo Soler foi un dos poucos cineastas que ollaron o país de xeito persoal a traveso da súa cámara de 16mm. Hoxe sorprende que os criadores galegos non o incorporaran á súa práctica cinematográfica e beberan na súa importante experiencia como  técnico e documentalista. Transcorridos quince anos,  ía sendo hora de "recuperar" aquelas imaxes da Galicia dos 70, para facelas nosas e das xeracións futuras, para que formen parte definitivamente dise cine que aínda non temos.

